
Аннотация. Ушбу мақолада болалар меҳнатини тартибга солишга қаратилган бир қанча халқаро 

НЕСОВЕРШЕННОЛЕТНИХ 

 
Аннотация. В данной статье рассматривается несколько международно-правовых актов, 

направленных на регулирование детского труда. В результате проведенного исследования был сделан 
вывод о том, что целью международно-правового регулирования труда несовершеннолетних является 
создание условий им в международном уровне гармоничного развития подрастающего поколения. 

Ключевые слова: ребенок, подросток, конвенция, ратификация, трудовое право, Международная 

INTERNATIONAL LEGAL PROTECTION OF LABOR RIGHTS OF MINORS 
 

Abstract. This article examines several international legal documents aimed at regulating child labor. As 
a result of the study, it was concluded that the goal of the international legal regulation of the work of minors is to 
create conditions on an international scale for the full development of the growing young generation. 

Вояга етмаганлар меҳнат ҳуқуқлари ҳимояси ҳар доим долзарб аҳамият касб этиб 

келган. Бунинг сабаби уларнинг меҳнати соғлиғига, хавфсизлигига, аҳлоқи-одобига 

зиён етказмаслиги, ҳар томонлама мукаммал камол топишида тўсиқлар бўлмаслиги 

билан боғлиқ. 

Миллий қонунчилигимизда, жумладан жорий йилнинг апрель ойидан кучга 

кирадиган Ўзбекистон Республикасининг Меҳнат кодексида ҳам вояга етмаганлар 

меҳнат ҳуқуқларини ҳимоя қилиш юзасидан бир қанча моддалар назарда тутилган ва 

ундаги нормалар халқаро-ҳуқуқий ҳужжатлар талабларига мос келади [1].  

Болалар ва ўсмирларнинг меҳнат ҳуқуқларини ҳимоя қилиш Халқаро Меҳнат 

Ташкилоти тузилган илк даврларидан унинг устувор вазифаларидан бири сифатида 

белгиланган. Халқаро Меҳнат Ташкилоти 1921 йилгача болалар меҳнатини тартибга 

солишга қаратилган олтита Конвенцияни қабул қилган. Ушбу конвенцияларда ишга 

қабул қилиш учун энг кичик ёшни, 18 ёшгача бўлган вояга етмаганлар учун тунда 

ишлашни тақиқлашни ва ўсмирларни кема бортидаги ишларида мажбурий тиббий 

кўрикдан ўтказишни белгилаб берди. Шунингдек, 1973 йилдаги Ишга қабул қилиш учун 

энг кичик ёш тўғрисидаги 38-сонли Конвенциянинг охирги таҳрири қабул 

қилинишидан олдинги ўн йил давомида бир қатор конвенциялар ва тавсиялар қабул 

қилинган. Ўзбекистон Республикаси ушбу конвенцияни 2008 йилда ратификация қилди 

[2]. 

1989 йилда Бирлашган Миллатлар Ташкилотининг Бола ҳуқуқлари тўғрисидаги 

конвенцияси қабул қилиниши билан Халқаро Меҳнат Ташкилотининг бола 

ҳуқуқларини ҳимоя қилиш ва энг кичик меҳнат ёшини белгилаш билан боғлиқ амалга 

оширган ишлари такомиллашди. Халқаро Меҳнат Ташкилоти энг кичик меҳнат ёшини 

белгилаганидан сўнг, Бола ҳуқуқлари тўғрисидаги конвенция ҳам халқаро даражадаги 

энг кичик меҳнат ёшини белгилаш масаласини кўтарди. Бирлашган Миллатлар 

Ташкилоти Конвенциясининг 32-моддасида “Иштирокчи давлатлар боланинг 

иқтисодий эксплуатациядан ва унинг соғлиғига хавф туғдирадиган ёки унинг таълим 

олишига тўсқинлик қиладиган ёки соғлиғига ва жисмоний, ақлий, маънавий, ахлоқий ва 

ижтимоий ривожланишига зарар етказадиган ҳар қандай ишни бажаришдан 

ҳимояланиш ҳуқуқини тан оладилар” [3] деб белгилаб қўйилди. 

Бирлашган Миллатлар Ташкилотининг болалар меҳнатининг энг ёмон шакллари 

билан боғлиқ бир қатор ҳуқуқий ҳужжатлари мавжуд. Улар жумласига 1966 йилдаги 

Иқтисодий, ижтимоий ва маданий ҳуқуқлар тўғрисидаги халқаро пакт, 1966 йилдаги 

Фуқаролик ва сиёсий ҳуқуқлар тўғрисидаги халқаро пакт, 1956 йилдаги Қуллик, қул 

савдоси ва қулликка ўхшаш институт ва амалиётларни бекор қилиш тўғрисидаги 

қўшимча конвенция ва 1949 йилдаги Одам савдосига қарши курашиш ва учинчи 

шахслар томонидан фоҳишалик эксплуатацияси тўғрисидаги конвенциялар киради. 

Болалар меҳнати масаласида “иш” ва “мактабда ўқиш” тушунчалари узвий 

боғлиқдир. Халқаро Меҳнат Ташкилотининг болалар меҳнатини тартибга солишга 

қаратилган деярли барча конвенциялари болалар меҳнатининг таърифини белгилашда 

https://doi.org/10.47390/B1342V3SI1Y2023N20

мактабга боғлайди. Масалан, 1973 йилдаги 138-сонли Ишга қабул қилиш учун энг кичик 

ёш тўғрисидаги конвенциясида энг кичик меҳнат ёши мактабдаги мажбурий ўқишни 

тугатиш ёшидан кам бўлмаслиги ва бу ўн беш ёшдан кичик бўлмаслиги тўғрисидаги 

қоида мавжуд. 1921 йилги “Қишлоқ хўжалигида энг кичик меҳнат ёши” [4] тўғрисидаги 

конвенцияда (1921) ўн тўрт ёшга тўлмаган болаларни мактаб ёки хусусий қишлоқ 

хўжалиги корхоналарида ёки уларнинг бирон бир филиалида дарс вақтида ишга ёллаш 

тақиқланади. 

1973 йилда Ишга қабул қилиш учун энг кичик ёш тўғрисидаги 138-сонли 

конвенция барча иқтисодиёт тармоқларига тааллуқли ва барча ишлайдиган болалар 

учун амал қилади. Ушбу Конвенцияга биноан, ишга қабул қилишнинг энг кичик ёши 15 

ёшдан паст бўлмаслиги керак, аммо ривожланаётган мамлакатлар учун 14 ёш чегараси 

белгиланиши мумкин. 

Ўсмирнинг соғлиғи, хавфсизлиги ёки ахлоқига зарар етказиши мумкин бўлган 

ҳар қандай иш турига нисбатан энг кичик ёши 18 ёшдан кам бўлмаслиги керак. 

138-сонли Конвенция умумий, касб-ҳунар ёки техника мактабларида болалар ва 

ўсмирлар томонидан бажариладиган ишларга нисбатан қўлланилмайди. 

Конвенцияда болаларнинг ахлоқий тарбиясига зарар етказиши мумкин бўлган 

ишлар рўйхати уни ратификация қилган давлатларнинг миллий меҳнат қонунчилиги 

билан белгиланишини кўрсатилган. Ўзбекистон Республикасида ўн саккиз ёшдан кичик 

шахсларнинг меҳнати қўлланиши тақиқланадиган ноқулай меҳнат шароитли ишлар 

рўйхати мавжуд [5]. Бу тоғ ишларида, метро, туннеллар ва махсус ер ости иншоотлари 

қурилишида, геология қидирув ва геодезия-топография  ишларида, металлургия 

саноатида, иссиқлик ва электр энергияси ишлаб чиқариш ва узатишда, қудуқларни 

қазиш, нефть ва газни қазиб  олишда, нефть, газ, кўмир, нефть мойлари ва суртмаларини 

ишлаб чиқаришда, магистрал нефть қувурлари, газ қувурлари ва нефть базаларида 

ишлашда, кимёвий ишлаб чиқаришда, нефткимё саноатида, микробиологик ишлаб 

чиқаришда, дори-дармон, тиббиёт, бактерий ва биологик препарат ва маҳсулотлар 

ишлаб чиқаришда, оғир юкларни қўлда кўтариш ва кўчириш, қазиб олиш, метро 

қурилиши, махсус мақсадлар учун ер ости иншоотлари, очиқ усулда қазиб олиш ва 

қурилаётган конлар юзаси, қурилиш материалларини қазиб олиш ва бойитиш билан 

боғлиқ ишларни, нодир металлар ишлаб чиқариш (қора ва рангли металлургия) ҳамда 

бошқа кўплаб махсус ишлар рўйхатини ўз ичига олади. 

Энг (ёмон) оғир меҳнат турлари 1999 йилдаги 182-сонли “Болалар меҳнатининг 

энг ёмон шакллари тўғрисида”ги конвенциясида келтирилган [6]. Ушбу халқаро 

ҳужжатга мувофиқ, давлатлар болалар меҳнатининг энг ёмон шаклларини тақиқлаш ва 

йўқ қилишни таъминлаш учун самарали чоралар кўришлари керак. Ишга қабул қилиш 

учун энг кичик ёш тўғрисидаги 138-сонли конвенциядан фарқли ўлароқ, 182-сонли 

конвенция ривожланган ва ривожланаётган мамлакатларни ажратмайди. Ундаги 

талаблар иккала жинсдаги 18 ёшгача бўлган болаларга таълуқли ҳисобланади. 

182-сонли Конвенциянинг 3 -моддасига биноан, болалар меҳнатининг энг ёмон 

шакллари қуйидагилар:  

а) қулликнинг барча шакллари ёки кулликка ўхшаш амалиёт, масалан, болаларни 

сотиш ва уларнинг траффики, қарз асосидаги қарамлик ва крепостной тобелик, 

шунингдек, зўраки ёки мажбурий меҳнат, шу жумладан, болалардан қуролли 

можароларда фойдаланиш учун уларни зўрлаб ёки мажбурлаб жалб қилиш; 

b) фоҳишабозлик билан шуғулланиш, порнография маҳсулотлари тайёрлаш ёки 

порнографик томошаларда иштирок этиш учун боладан фойдаланиш, уни ёллаш ёки 

уни таклиф қилиш; 

с) қонунга хилоф фаолият билан шуғулланиш учун, хусусан, тегишли халқаро 

шартномаларда белгилангани каби, наркотиклар тайёрлаш ва сотиш учун боладан 

фойдаланиш, уни ёллаш ёки уни таклиф қилиш; 

d) бажариш хусусиятлари ёки шароитига кўра болалар соғлиғи, хавфсизлиги ва 

маънавиятига зиён етказиши мумкин бўлган ишлар. 

Вояга етмаганларнинг саноатда тунги меҳнати тўғрисидаги 90-сонли 

конвенцияси (қайта кўриб чиқилган) қоидаларида саноат корхонаси нима эканлиги 

аниқлаб берилган. Унга кўра “ердан фойдали қазилмаларни қазиб олувчи конлар, 

каръерлар ва бошқа корхоналар; буюмлар ишлаб чиқариладиган, ўзгартириладиган, 

тозаланадиган, таъмирланадиган, безатилган, тугатилган, сотувга тайёрланадиган, йўқ 

қилинадиган ёки йўқ қилинган ёки материаллар айлантириладиган корхоналар, шу 

жумладан электр энергиясини ишлаб чиқариш, ўзгартириш ва узатиш ёки 

ҳаракатлантирувчи заводлар ва корхоналар; қурилиш ва қурилиш ишлари билан 

шуғулланадиган корхоналар, шу жумладан қурилиш, таъмирлаш, техник хизмат 

кўрсатиш, қайта қуриш ва демонтаж қилиш ишлари” [7] саноат корхоналари 

ҳисобланади. 

Конвенциянинг 3-моддасида “тунги вақтдаги иш” тушунчаси белгиланган бўлиб, 

кетма-кет камида ўн икки соат бўлган ва “ўн олти ёшга тўлмаган ўсмирлар учун бу вақт 

кечки соат ўндан эрталабки соат олтигача бўлган вақтни ўз ичига олади”. 

Болалар меҳнатини тартибга солишга қаратилган Халқаро Меҳнат Ташкилоти 

ҳужжатлари билан бирга бошқа халқаро-ҳуқуқий ҳужжатларни ҳам айтиш мумкин. 

Хусусан, Европа Ижтимоий Хартияси [8]. 1961 йилдаги Европа Ижтимоий Хартияси 

(1991 йилда ўзгартирилган) болалар ва ўсмирларнинг меҳнат муносабатларини 

алоҳида назарда тутувчи “Болалар ва ўсмирларнинг ҳимояланиш ҳуқуқи” деб 

номланган 7-моддасида тартибга солинган. Хусусан унда: 

- ишга қабул қилишнинг минимал ёши - 15 ёш, болалар саломатлиги, ахлоқи ёки 

таълимига зарар етказа олмайдиган енгил турдаги меҳнат билан шуғулланадиган 

ҳоллар бундан мустасно; 

- хавфли ва носоғлом деб топилган айрим касблар учун ишга қабул қилиш учун 

максимал энг юқори ёш 18 ёш белгиланган; 

- таълим олаётган шахсларни бундай таълимни тўлиқ олиш имкониятидан 

маҳрум қиладиган ишларга жалб қилмаслик; 

- 18 ёшга тўлмаган шахслар учун иш кунининг давомийлигини уларнинг 

ривожланиш эҳтиёжларига, хусусан, касб-ҳунар таълими соҳасидаги эҳтиёжларига 

қараб чеклаш; 

- ёш ходимлар ва шогирдлар учун адолатли иш ҳақи ёки тегишли имтиёзлар олиш 

ҳуқуқи; 

- иш берувчининг розилиги билан ўсмирларнинг оддий иш кунида касб -ҳунар 

таълимига сарфлаган вақти иш кунининг бир қисми ҳисобланади; 

- 18 ёшгача бўлган ходимлар учун камида тўрт ҳафталик йиллик пуллик таътил 

олиши; 

- 18 ёшга тўлмаган шахсларни тунги ишларга ишлатишни тақиқлаш, миллий 

қонунлар ёки меъёрий ҳужжатларда назарда тутилган айрим турдаги ишлар бундан 

мустасно; 

- миллий қонунлар ёки норматив-ҳуқуқий ҳужжатларда назарда тутилган айрим 

иш турлари билан шуғулланадиган 18 ёшга тўлмаган шахслар мунтазам тиббий 

кўрикдан ўтишлари; 

- болалар ва ўсмирларнинг жисмоний ва маънавий зарарланиш хавфидан, 

хусусан, уларнинг иши билан бевосита ёки билвосита боғлиқ бўлган хавфдан алоҳида 

ҳимоя қилиш. 

Хулоса ўрнида вояга етканлар меҳнатидан фарқли равишда болалар меҳнати 

ҳалқаро-ҳуқуқий ҳужжатлар билан тартибга солинади ва ҳимоя қилинади. Бундан 

асосий мақсад ўсиб келаётган авлодни баркамол ривожланиши учун халқаро миқиёсда 

шарт-шароит яратишдан иборат деб ҳисоблаймиз. 

